
Жер еліміздің баға жетпес табиғи байлығы, асыраушы анамыз, күш - 

қуаттың қайнар бұлағы, дүниедегі тіршіліктің тірегі, биосфераның тұрақты 
дамуының негізі болып саналады. Сондықтан жерді ұтымды пайдалану, 
құнарлылығын арттыру, оны азып-тозудан, ластанудан қорғау үлкен 
мемлекеттік маңызы бар іс[1; 2]. Адамзаттың бүкіл өмірі осы топырақпен 
байланысты. Топырақ ауыл шаруашылығы өндірісінің негізгі құралы болып 
табылады. Ал Cолтүстік Қазақстан аймағы еліміздегі ең құнарлы топырақтар 
дамыған өлке. Еліміздің негізгі астық өндіруші аймағы. Әлем бойынша еліміз 
астық экспорттаушы елдердің арасында алдыңғы қатарда. Сапалы бидай 
өнімін қалыптастыру үшін қазіргі таңда бірнеше ылғалресурсүнемдегіш өсіру 
технологиясын қолданса жақсы нәтижеге жетуге болады. 

«Фермер-2002» ЖШС Ақмола облысының төртінші табиғи 
экологиялық аймағында орналасқан. Жалпы өңірдің климаты шұғыл 
континенталды, ұзақ ызғарлы қысы мен жылдық және тәуліктік үлкен 
амплитуда ауытқуы +160C құрайтын біршама қысқа жаз айларымен 
ерекшеленеді. Жылдық оптималды температура жиынтығы 25000-28000C. 
Шаруашылық аумағындағы орташа жылдық жауын-шашын мөлшері 200ден 
328мм аралықта. Табиғи өсімдік дүниесі ксерофитті өсімдіктер, негізінен 
бетегелі-селеулі астық тұқымдас өсімдіктер. Тұзданған топырақтарда 
жусанның бірнеше түрлері кездеседі. 

«Фермер-2002» ЖШС-де кең тараған топырақ типі қара-қоңыр 
топырақтар және оның күңгірт қара-қоңыр типшесі. Қара-қоңыр топырақ 
типшелерінің бірнеше тектері кездеседі: кәдімгідей, кебірленген, карбонатты, 
кебірленген-сортаңданған, карбонатты-кебірленген және тереңнен 
қайнайтын. Сонымен қатар, интрааймақтық топырақтардан шалғынды  қара-
қоңыр, шалғынды, шалғынды-батпақты, кебірлі және сортаң топырақтар 
кездеседі.  

Күңгірт қара-қоңыр топырақтың морфологиялық сипаттамасы 
бойынша оның генетикалық қабаттарға айқын жіктелген: Aш-A1-B1-B2-Bk-C. 
Қалыңдығы 2-3см шымды қабат топырақ бетінде қалыптасқан. 

Қарашірінділі А1 қабатының қалыңдығы 18-22см күңгірт қара-қоңыр 
түсті, кесекті, шаңды-кесекті түйіртпекті. Жалпы қарашірінді қабатының 
(A1+B1) қалыңдығы - 35-50см.  

Келесі B1 қабаттың түсі беткі қарашірінділі A1- қабатына қарағанда 
күрең реңді болып келеді. Топырақ түйірпектілігі призмалы-кесекті, 10% 
HCl- дан қайнайды. В2 қарашірінділі тілдер қабатының түсі біркелкі емес. 



Бұл топырақ қабатында карбонаттар мол кездесіп, «ақ көздер» түрінде 
болады. 

Топырақтың аналық тау жынысы қабаты 80-120см тереңдікте 
кездеседі. Топырақ түзуші жыныстары қоңыр-сары түсті, карбонатты лөс 
тәрізді құмбалшықтар. Жеңіл еритін тұздар 1,5-2 мтереңдікте жиі кездеседі. 

Күңгірт қара-қоңыр топырақтың жалпы физикалық қасиеттері оңтайлы, 
топырақтың тығыздылығы 1,1-1,2 г/см3 аралығында, қатты бөлігінің 
тығыздылығы – 2,4-2,6г/см3, кеуектілігі - 50-60% шамасында.  

Бұл топырақтың үстіңгі А1 қабатында 2,5-3,5% қарашірінді, 0,150-
0,200% жалпы азот бар. Жалпы қарашірінді қоры1 м тереңдікте – 250-280 
т/га. Қарашірінді құрамындағы гумин қышқылдары фульво қышқылдарынан 
басым келеді. Алмаса сіңген катиондар мөлшері 100 г топырақта15-25 м-экв. 
Кальциймен қанығуы - 75-85% аралығында, астыңғы қабаттарда магний 
катионының көлемі молаяды (30-35%). Топырақ ертіндісінің реакциясы оның 
үстінгі қабатында әлсіз сілтілі (рН 7,3-7,5), ал тереңіректе сілтілі (рН 8,0-9,0) 
болып келеді. Топырақтың жоғарғы 1 м қабатында ерігіш тұздар шамалы (тұз 
қалдағы 0,3%-дан кем), ал аналық тау жынысында тұздардың мөлшері 
артады. 

Жалпы, шаруашылықтағы аймақтық топырақ болып орташа және ауыр 
құмбалшықты, әлсіз қарашірінділі, қалың күңгірт қара-қоңыр топырақ. 
Топырақтың беткі қарашірінділі қабатында қарашірінді мөлшері 4%- дан 
аспайды. Топырақ реакциясы әлсіз сілтілі және сілтілі болып келеді. 
Алмаспалы сіңген катиондар мөлшері 25 - 35мг-экв 100г топырақта. 

